
Eitem 1: Cyflwyniad, ymddiheuriadau, eilyddion a datganiadau o fuddiant
1.1 Croesawodd y Cadeirydd y Pwyllgor ac aelodau'r cyhoedd.

1.2 Nododd y Cadeirydd ymddiheuriad gan y Gweinidog a fyddai'n gorfod gadael ail hanner y cyfarfod 
oherwydd ymrwymiad a drefnwyd yn flaenorol yng Ngogledd Cymru.

1.3 Byddai staff Gwasanaeth Ymchwil yr Aelodau yn rhoi cyflwyniad byr am eu gwasanaeth i'r Aelodau 
ar ôl cyfarfod ffurfiol y Pwyllgor. Byddai hyn yn gyfle i'r Aelodau ofyn cwestiynau ar ehangder y 
gwasanaeth a ddarperir.

1.4 Dywedodd y Cadeirydd wrth y Pwyllgor ei fod wedi cael cyfarfod llwyddiannus yr wythnos 
flaenorol gyda Chyngor Iechyd Cymunedol Gogledd Cymru ynghylch materion addysgol.

1.5 Byddai Gareth Woodhead, Swyddog Cynorthwyol y Pwyllgor yn symud swydd i gynorthwyo'r 
Pwyllgor Diwylliant. Diolchodd y Cadeirydd iddo am ei waith caled a dymunodd yn dda iddo ar gyfer y 
dyfodol.

1.6 Croesawodd y Cadeirydd y Gweinidog i roi datganiad byr mewn perthynas â Rheoliadau Ariannu 
Ysgolion a Gynhelir (Diwygio) (Cymru) 2003. Roedd nodyn esboniadol wedi cael ei ddosbarthu i'r 
Aelodau cyn y cyfarfod. Diben yr offeryn statudol oedd ymestyn cyfnod y rheoliadau presennol am 
flwyddyn. Gofynnodd y Gweinidog i'r Pwyllgor gymeradwyo defnyddio'r weithdrefn gyflymach ar 
gyfer yr offeryn statudol hwn. Cytunodd yr Aelodau â'r cynnig hwn.

Eitem dau: Adolygiad Polisi: Ysgol y Dyfodol - Thema Asesu - Cyflwyniadau gan ACCAC a'r 
Athro Richard Daugherty
Papurau: ELL 02-03(p.1) a ELL 02-03(p.2)

2.1 Bu Brian Connolly yn siarad am bapur ACCAC ac fe ehangodd ar y prif bwyntiau gan ddefnyddio 
cyflwyniad ar uwch daflunydd. Hefyd, defnyddiodd yr Athro Daugherty gyflwyniad ar uwch daflunydd i 
bwysleisio prif bwyntiau ei bapur. Wedyn, gwahoddodd y Cadeirydd yr Aelodau i ofyn cwestiynau. 
Codwyd y pwyntiau canlynol mewn trafodaeth:

Y System Asesu yng Nghymru
Mewn ymateb i gwestiwn ynghylch a oedd y system asesu yng Nghymru wedi gwella dros y 
blynyddoedd, dywedodd yr Athro Daugherty wrth y Pwyllgor ei fod yn credu ei bod wedi gwella. 
Teimlai fod y system wedi canolbwyntio gormod mewn blynyddoedd blaenorol ar asesu cyfunol ac ar 
sail gwerthuso. Roedd gwaith yr awdurdodau lleol, ysgolion ac ACCAC ar asesu yn gyd-berthnasol a'r 
duedd ddiweddar oedd symud i gyfeiriad sicrhau cydbwysedd rhwng asesu ar gyfer dysgu ac asesu ar 
sail gwerthuso.



Diffyg Hunan-barch/cyrhaeddiad isel
Gofynnwyd i'r Athro Daugherty a oedd y niwed i gymhelliant disgyblion â chyrhaeddiad isel (o 
ganlyniad i asesiadau) yn gyson. Clywodd y Pwyllgor fod gwaith diddorol ar gyrhaeddiad isel a diffyg 
hunan-barch wedi cael ei wneud yn yr Unol Daleithiau. Gallai diffyg hunan-barch gael ei herio trwy roi 
mecanweithiau cefnogi yn eu lle. 

Cyrhaeddiad uchel
Cafwyd cyfeiriad at y ffaith bod ferched yn gor-gyflawni tra bod bechgyn yn aml yn tan-gyflawni. 
Roedd diddordeb ynghylch beth oedd cost cyrhaeddiad uchel ar draul dysgu 'real'. Nododd yr Athro 
Daugherty nad oedd cyrhaeddiad isel yn rhyw-benodol. Gallai dysgu cyfunol arwain at ddisgwyliadau 
uchel a straen; roedd yn bwysig cwestiynu amcanion dysgu ac asesu cyfunol. 

Ysgolion fel sefydliadau democrataidd 
Gofynnwyd i gyflwynwyr ACCAC roi sylwadau ar y cyfeiriad yn y papur at y ffaith bod ysgolion yn 
dod yn sefydliadau mwy democrataidd. Roedd gan yr Aelodau ddiddordeb clywed ei bod yn bwysig i'r 
dysgwyr fynegi eu hanghenion a'u safbwyntiau i'r rhai sy'n gwneud y penderfyniadau. Roedd llawer o 
ysgolion yng Nghymru eisoes yn symud i'r cyfeiriad hwn.

Technoleg Gwybodaeth a Chyfathrebu (TGCh)
Cafwyd rhywfaint o drafodaeth ynghylch Technoleg Gwybodaeth a Chyfathrebu TGCh. Clywodd yr 
Aelodau gan gyflwynwyr ACCAC y gallai TGCh alluogi ysgolion i ddod yn amgylcheddau llawn 
gwybodaeth. Byddai angen i'r athrawon a'r disgyblion ddefnyddio gwybodaeth/data yn ystyrlon. Roedd 
angen am strategaeth Cymru-gyfan ac am bobl a oedd wedi'u hyfforddi i addysgu TGCh a chynnal 
seilweithiau TGCh. Cytunodd yr Athro Daugherty ag un aelod y byddai TGCh yn gallu bod o ddefnydd 
i leihau baich asesiadau o ran y profion sylfaenol. Roedd un astudiaeth gyfredol yn edrych ar sgiliau 
TGCh creadigol; roedd llawer o sôn wedi bod am ei botensial ond nid oedd llawer o dystiolaeth i 
ddangos ei fod yn cael ei wireddu. Fodd bynnag, byddai golwg ehangach ar asesu yn gallu bod yn fwy 
defnyddiol na ffocws cul ar y profion.

Sgiliau y mae cyflogwyr yn gofyn amdanynt
Cyfeiriwyd at y ffaith nad oedd papur ACCAC yn cyfeirio at gydnabod yr asesiad o'r sgiliau y mae 
cyflogwyr yn gofyn amdanynt. Cyfeiriwyd yr Aelodau at baragraff 17 o'r papur ac fe glywsant fod 
angen consensws ar beth fyddai'r blaenoriaethau ar gyfer asesu/addysg a'r defnydd o gwricwlwm a oedd 
yn adlewyrchu blaenoriaethau addysg a hyfforddiant.

Asesiad ar gyfer dysgu: 10 egwyddor
Cyfeiriodd un Aelod at y ddogfen, 'Asesiad ar gyfer Dysgu: 10 Egwyddor' a gofynnodd i'r Athro 
Daugherty a oedd yn teimlo bod y system bresennol yn methu â bodloni'r egwyddorion hyn. Dywedodd 
yr Athro Daugherty fod y system yn methu mewn rhai meysydd, yn bennaf o ganlyniad i'r gor-bwyslais 
ar asesu cyfunol a'r pryder yn ei gylch. Roedd dibyniaeth ar y bobl ymrwymedig (yr athrawon) ar hyn o 
bryd i weithio o fewn y deg egwyddor. Nododd yr Athro Daugherty fod ACCAC wedi bod yn gweithio i 
symud y pwyslais o ddysgu cyfunol i asesiad ar gyfer dysgu dros yr ychydig flynyddoedd diwethaf.



Effaith asesu ar ansawdd yr addysgu
Roedd ychydig o ddiddordeb ynghylch beth fyddai effaith asesu ar ansawdd yr addysgu. Eglurodd yr 
Athro Daugherty fod y ddogfen 'Asesiad ar gyfer Dysgu: 10 Egwyddor' wedi cael ei dylunio er mwyn i'r 
athrawon ymateb iddi. Trafodwyd y cysyniad o hunan-asesu myfyriol (gan y disgyblion) ac eglurodd yr 
Athro Daugherty fod ychydig o waith diddorol ar y gweill mewn ysgolion cynradd. Roedd mwy o sgôp 
ar gyfer hunan-asesu myfyriol mewn ysgolion cynradd: roedd yn dod yn fwy anodd yn y sector 
uwchradd. 

Cysondeb
Pwysleisiodd y Gweinidog ei bod yn bwysig magu hyder y dysgwyr a'u hymrwymo yn eu haddysg. 
Roedd angen hefyd am gysondeb yn yr asesu/graddio ac i athrawon a disgyblion fel ei gilydd ddeall 
amcanion asesu. Amlinellodd y Gweinidog y cyfleoedd newydd ar gyfer Cymru gyda'r pwerau ar gyfer 
Cymru yn unig yn Neddf Addysg 2002, y gellid eu defnyddio i fynd â'r strategaeth ar gyfer y cyfnod 
pontio yn ei blaen. 

Profi/asesu mewn perthynas â thargedau
Roedd hefyd gan y Gweinidog ddiddordeb gwybod sut y oedd cyflwynwyr yn gweld profi ac asesu 
mewn perthynas â thargedau. Nododd yr Athro Daugherty ei fod yn gryf o blaid gweld profion Cyfnod 
Allweddol Dau (CA2) yn canolbwyntio ar newid, er mwyn helpu disgyblion i symud yn haws rhwng y 
sector cynradd ac uwchradd. Gallai athrawon ysgolion cynradd ac uwchradd gydweithio er mwyn 
cyfrannu at lunio profion o'r fath. 

System sampl
Gofynnwyd i'r cyflwynwyr roi sylwadau ar fanteision defnyddio system sampl ar gyfer asesu ar sail 
gwerthuso. Cyfeiriwyd yr Aelodau at baragraff 24 o bapur ACCAC. Clywodd y Pwyllgor nad oedd 
ACCAC wedi dod i gasgliad ar y mater hwn ond y byddai'n cymryd sylwadau'r Aelodau i ystyriaeth.

Asesiadau/beichiau biwrocrataidd parhaus
Cafwyd ychydig o drafodaeth ynghylch asesu parhaus a p'un a fyddai hyn yn cynyddu'r baich 
biwrocrataidd ar athrawon. Dywedodd y cyflwynwyr o ACCAC eu bod wedi cydnabod hyn a'u bod yn 
archwilio nifer o ffyrdd o asesu. Roedd y posibilrwydd o ddefnyddio TGCh yn y maes hwn hefyd yn 
cael ei adolygu.

Cydbwysedd
Roedd gan un Aelod ddiddordeb yn sut y gellid cynnal y cydbwysedd rhwng astudio pynciau ac astudio 
themâu trawsbynciol. Eglurodd y cyflwynwyr o ACCAC fod hyn yn haws yng Nghyfnod Allweddol 1 
(CA1) a'r blynyddoedd cynnar yn gyffredinol. Fodd bynnag yn CA2, gyda chyflwyniad y gorchmynion 
pynciau, byddai hyn yn dod yn fwyfwy anodd. Yn ôl arferion gorau, mae'n rhaid i'r cwricwlwm gael ei 
gyflwyno mewn modd traws-gwricwlaidd. Felly, gallai elfennau ychwanegol gael eu haddysgu mewn 
meysydd pwnc penodol.



Gofynnodd Aelod arall gwestiynau ychwanegol ar y materion canlynol: 

●     Pa gymorth oedd ar gael ar gyfer disgyblion galluog/dawnus?
●     Petai amserlen y diwrnod ysgol yn newid, sut y byddai hyn yn cael effaith ar ddyluniad adeiladau 

ysgolion? Pa offer TGCh y byddai ei angen i hwyluso newidiadau o'r fath?

O ganlyniad i gyfyngiadau amser, cytunodd y cyflwynwyr o ACCAC yn garedig i ddarparu papur atodol 
i fynd i'r afael â'r cwestiynau hyn.

2.2 Diolchodd y Cadeirydd i'r cyflwynwyr am eu cyfraniad i'r cyfarfod.

Pwynt Gweithredu 

●     ACCAC i ddarparu papur atodol ar gwestiynau ychwanegol yr Aelodau.

Eitem tri: Adolygiad Polisi - Ysgol y Dyfodol - Cyflwyniad gan Ddisgyblion Ysgol.

3.1 Rhoddodd disgyblion o Ysgol Uwchradd St. Cenydd, Caerffili ac Ysgol Bro Morgannwg, Bro 
Morgannwg eu safbwyntiau ar yr adolygiad polisi. Gwahoddodd y Cadeirydd yr Aelodau i ofyn 
cwestiynau. Codwyd y pwyntiau canlynol mewn trafodaeth:

Y cyfnod pontio rhwng yr ysgol gynradd a'r ysgol uwchradd
Roedd profiad llawer o'r disgyblion wedi bod yn gadarnhaol. Roedd llawer mwy o adnoddau/cyfleoedd 
TGCh ar gael yn yr ysgol uwchradd nag yn yr ysgol gynradd.

Profiad o Asesu
Dywedodd y disgyblion wrth y Pwyllgor fod llawer o bwysau yn gysylltiedig ag adolygu cyson ar gyfer 
arholiadau. Roedd hyn yn arbennig o amlwg gyda Safonau Uwch. Roeddynt yn teimlo bod y cyfnod 
pontio rhwng TGAU a Safon Uwch yn arbennig o fawr. Dywedodd un disgybl y byddai mwy o bobl yn 
debygol o astudio Safonau Uwch petai canfyddiad eu bod yn achosi llai o straen. Roeddynt yn teimlo 
nad oedd arholiad/asesiad awr neu ddwy awr bob amser yn adlewyrchu gallu gwirioneddol y disgyblion. 
Dywedodd un disgybl ei bod yn anodd yn CA2 gwybod pa ddeunydd i'w adolygu a'i bod yn anodd hefyd 
deall diben yr arholiadau penodol hyn e.e. arwydd o berfformiad ym mlwyddyn 6 neu berfformiad ar y 
lefel uwchradd yn y dyfodol .

Cynghorau Ysgol
Clywodd yr Aelodau fod gan y ddwy ysgol gyngor ysgol, a oedd yn cael eu hystyried fel gweddau 
pwysig ar fywyd ysgol gan y penaethiaid yr athrawon a'r disgyblion fel ei gilydd. Roedd gan un ysgol 
wahanol lefelau o gyngor ysgol e.e. capteiniaid dosbarth a chynrychiolwyr o bob grwp blwyddyn a 
fyddai'n cwrdd fel fforwm ysgol gyfan. Roedd y disgyblion yn ethol y cynrychiolwyr eu hunain. Roedd 
y Cynghorau yn rhoi cyfle i'r disgyblion fynegi eu syniadau ar sut yr oedd yr ysgolion yn cael eu rhedeg 
ac i gyfleu anghenion y disgyblion i'r rhai sy'n gwneud penderfyniadau.



Ysgolion fel Adnodd Cymunedol
Roedd gan yr Aelodau ddiddordeb gwybod a fyddai'r disgyblion yn teimlo'n gyfforddus pe bai'r 
'gymuned' yn dod i mewn i adeiladau/amgylchedd yr ysgol. Nododd y disgyblion fod hyn eisoes yn 
digwydd ar rai adegau e.e. roedd cyngherddau ar gyfer yr henoed lleol wedi cael eu cynnal ac roedd 
swyddogion heddlu cymunedol wedi ymweld â'r ysgol.

Asesiad y Disgyblion o Effeithiolrwydd yr Athrawon
Dywedodd un disgybl fod un athro/athrawes ddosbarth wedi gofyn am adborth ar wers pwnc penodol a 
bod hyn wedi bod yn ddefnyddiol i'r disgyblion a'r athro/athrawes. Teimlwyd bod gwersi wedi dod yn 
fwy rhyngweithiol a diddorol ers yr ymarfer.

Cyrsiau Dwys/Dysgu Hyblyg 
Teimlwyd y gallai cyrsiau/dysgu dwys mewn un pwnc penodol fod yn ddefnyddiol ac yn gynhyrchiol. 
Fodd bynnag, roedd y disgyblion yn teimlo ei bod yn bwysig sicrhau cydbwysedd rhwng y gwahanol 
bynciau.

Perfformiad Bechgyn o'u cymharu â Merched 
Cafwyd ychydig o drafodaeth ynghylch y canfyddiad bod bechgyn yn tan-berfformio o'u cymharu â 
merched. Nid oedd y disgyblion yn gallu nodi unrhyw reswm penodol dros hyn. Nododd un disgybl y 
byddai bechgyn o bosibl yn gwella eu safonau llythrennedd petaent yn cael eu dysgu mewn 
dosbarthiadau 'bechgyn yn unig', gyda deunydd darllen priodol. Roedd eraill yn teimlo y gallai'r dull 
hwn fod yn gyfrifol am greu stereoteipiau gender.

3.2 Diolchodd y Cadeirydd i'r disgyblion am ddod i'r cyfarfod ac am eu cyfraniad gwerthfawr.

Eitem Pedwar: Adolygiad Polisi - Ysgol y Dyfodol - Ystyriaeth Gychwynnol o adroddiad interim 
drafft y Pwyllgor
Papur: ELL 02-03 (p.3)

4.1 Trafododd y Pwyllgor yr adroddiad interim drafft am y tro cyntaf. Codwyd y pwyntiau canlynol 
mewn trafodaeth a chytunwyd arnynt: 

●     Roedd yr Aelodau yn fodlon ar strwythur yr adroddiad;
●     Roedd yr Aelodau yn teimlo y dylai paragraff olaf y cyflwyniad adlewyrchu bod angen 

gweddnewid sylweddol o'r sefyllfa bresennol i ysgol y dyfodol ond y dylai hyn gael ei reoli'n 
effeithiol

●     Roedd yr Aelodau'n teimlo y dylai Pennod Dau - 'Ein Gweledigaeth', gynnwys ychydig o 
baragraffau yn hytrach na phwyntiau bwled ac na ddylai'r rhain gynnwys argymhellion 
goblygedig;

●     Am mai adroddiad interim oedd hwn, roedd yr Aelodau yn derbyn nad oedd yn angenrheidiol 
nodi'n llawn ffyrdd o gyflawni gweledigaeth y Pwyllgor;



●     Derbyniodd yr Aelodau mai dim ond ychydig o argymhellion y dylid eu cael ac na ddylent fod yn 
rhy gyfarwyddol - dylent ddarparu arweiniad i'r pwyllgor addysg newydd eu trafod ymhellach.

4.2 Gwahoddodd y Cadeirydd y Clerc i ystyried sylwadau defnyddiol yr Aelodau wrth ddrafftio'r 
adroddiad. Byddai'r fersiwn diwygiedig yn cael ei ystyried yn y cyfarfod nesaf ar 27 Chwefror 2003, cyn 
cael ei anfon i'w gyfieithu.

Pwynt Gweithredu 

●     Clerc i ail-ddrafftio adroddiad y Pwyllgor erbyn cyfarfod nesaf y Pwyllgor.

Eitem Pump: Cofnodion y cyfarfod diwethaf
Papur: ELL 01-03(min)

5.1 Cytunodd y Pwyllgor ar gofnodion y cyfarfod a gynhaliwyd ar 23 Ionawr 2003.

5.2 Gofynnodd Jonathan Morgan a Huw Lewis i'r Gweinidog gynnwys GCaD Cymru fel pwnc yn ei 
hadroddiad misol nesaf i'r Pwyllgor ar 27 Chwefror. Cytunwyd ar hyn.

Pwynt Gweithredu 

●     Y Gweinidog i gynnwys cynnydd GCaD Cymru fel pwnc yn Adroddiad nesaf y Gweinidog i'r 
Pwyllgor ar 27 Chwefror 2003.

 

Nododd yr Aelodau y papur canlynol:

Siart strwythur Gwasanaeth Ymchwil yr Aelodau 
Papur: ELL 02-03 (p.4)

